 ZANIMANjA NAŠIH RODITELjA  I- 2
U mjesecu novembru smo počeli, a u decembru nastavili upoznavati zanimanja ljudi u našem gradu. Iz Moje okoline smo naučili da zanimanja mogu biti različita, tako i naši roditelji rade različite poslove. Pozvali smo ih da nam nakon Jutarnjeg sastanka ispričaju o svom zanimanju, kako bi i mi bolje upoznali njhov posao:

26. 11. 2010. godine u posjetu nam je stigla policajka Amela Hodžić, Eldarova majka. Ispričala nam je sve zanimljivosti o svom poslu, a onda smo se igrali. Sada znamo da policijski posao može biti jako zanimljiv, ali i opasan. Policajci moraju biti sposobni, brzi i pametni. Igrali smo se igara o učesnicima u saobraćaju, zatim skrivača i gađali smo u metu. Bili smo oduševljeni!

Dolazak zime nas je podstakao da u učionicu pozovemo oca Hane Omerović koji je po zanimanju meteorolog. Došao nam je 22. 12. 2010. godine na prvi sat. Zijad Omerović radi na Bjelašnici, u meteorološkoj stanici. Ispričao nam je sve zanimljivosti o svom poslu. Saznali smo kako meteoroliozi rade, na osnovu čega znaju kakvo će vrijeme biti, koja temperatura nas sutra očekuje i koji vjetar. Kada je na planini Bjelašnici veliki snijeg meteorolozi moraju biti pravi planinari i skijaši da dođu do stanice, procijene šta nas očekuje i da jave u Hidrometeorološki zavod na Bjelave. 

Osim termometra i vjetrokaza, na ovom satu upoznali smo koja oprema im je potrebna u zimskom godišnjem dobu: dereze (cipele za led), velike rukavice od nepromočivog materijala, cepin (štap posebne čvrstoće) i jako uže (kad idu dva meteorologa). Saznali smo da se posebno snježno vozilo sa gusjenicama zove ratrak. Naravno u ruksaku meteorologa mora biti čokolade, sendviča, mala plinska bočica kako bi mogli brzo skuhati čaj. Rekao nam je da meteorolozi najviše posmatraju nebo i oblake. Oni podijele nebo na 8/8, gledaju i procjenjuju instrumentima, mjere padavine, te otvore knjigu „Atlas oblaka“ i tek onda zaključuju kakvo nas vrijeme očekuje. Bili smo jako sretni kada nam je podijelio čokoladu iz svog ruksaka i obećao da će nas sljedeće godine voditi u meteorološku stanicu na Bjelašnicu. Zapjevali smo mu pjesmu „Padaj sniježe“.
                                                                                Učiteljica Amina Delić- Zimić
